
Alþingi ályktar að skora á menntamálaráðherra að beita sér fyrir því, að sem
fyrst verði teknar ákvarðanir um lóð handa Listasafni íslands og hafinn undirbún-
ingur að byggingum. Jafnframt skorar Alþingi á ríkisstjórnina að gera áætlanir og
tillögur um nauðsynlega fjáröflun, til þess að framkvæmdir geti gengið sem greið-
legast.

Greinargerð.
Nýlega hefur verið vakin athygli á því á Alþingi, að húsakostur Listasafns Íslands

er ófullnægjandi með öllu. Þjóðminjasafnshúsið hefur reynzt svo illa byggt og gallað,
að alvarlegt tjón hefur þegar hlotizt af, auk þess sem þar skortir útbúnað, sem hvar-
vetna er talinn óhjákvæmilegur í málverkasöfnum, tæki til þess að tryggja sem jafn-
ast hitastig og rakastig. Ætlunin er að bæta úr þessum annmörkum með viðgerð á
húsinu og með því að koma listaverkum fyrir í geymslu á öðrum stað.

Umbætur á þessum sviðum breyta þó ekki þeirri staðreynd, að vistarverur lista-
safnsins eru fyrir löngu orðnar til muna of litlar. Safnið á nú um 1700 listaverk, en
ekki er unnt að sýna nema svo sem hundrað þeirra í senn, svo að landsmenn eiga
þess mjög takmarkaðan kost að kynnast þessum listaverkum sínum. Engin aðstaða
er til þess að hafa yfirlitssýningar og sér sýningar, sem hvarvetna eru ríkur þáttur í
störfum listasafna. Engin aðstaða er heldur í húsakynnum safnsins til náms og rann-
sókna eða til kennslu og fyrirlestrahalds.

Þegar Alþingi setti lög um Listasafn Íslands og stofnaði byggingarsjóð þess, var
tekin ákvörðun um að reisa hús fyrir listasafnið. Tímabært er að hefjast handa um
að framkvæma þá ákvörðun. Frumskilyrði er að festa lóð handa safninu, því að fyrr
er ekki unnt að gera teikningar af húsakynnum, en það verður mikið og vandasamt
verkefni og mun taka langan tíma. Kostnaður við byggingarframkvæmdir verður
að sjálfsögðu mikill, og eignir byggingarsjóðs listasafnsins munu hrökkva skammt,
þegar framkvæmdir hefjast fyrir alvöru, og því er nauðsynlegt, að þegar verði gerðar
áætlanir um fjáröflun.


